
Киириитэ

       Кэлиҥҥи сылларга, аныгы үйэ дьалхааныгар оҕустаран, кыра оҕо тылланыыта, тылын 

сайдыыта  лаппа  хойутуура  харахха  быраҕыллар  буолла.  Ол  курдук,  саҥа  үйэ  сонун 

көстүүлэрэ  гаджеттар,  компьютер,  телевизор үгүс  оҕону экран иннигэр хаайда,  тыл-өс 

сайдыытыгар ыарахаттары үөскэттэ. Төрөппүт оҕотун кытары кэпсэппэт – сэһэннэспэт, 

үөрэ – көтө оскуола, уһуйаан туһунан кэпсэтиспэт түгэннэрэ элбээтэ. Бу барыта оскуолаҕа 

киирэр  саастаах  оҕолорго  улахан  охсуулаах  буолара  саарбаҕа  суох.  Манан  сиэттэрэн, 

учуутал  уонна  иитээччи  иннигэр  улахан  соруктар  турдулар:  кыра  оҕо  тылын 

сайыннарыыга,  ааҕар  –  суруйар  буоларыгар  араас  өрүттээх  ньымалары  булан,  оҕону 

иитии – үөрэтии.

       Учууталга  уонна  иитээччигэ  үлэтигэр  араас  пособиелар,  кинигэлэр,  көрдөрөр 

матырыйааллар  көмөлөһөллөр.  Биир  оннук  пособиенан  буолар  үөрэх  кинигэлэрин 

ааптардара, педагогическай үлэ бэтэрээнэ, Саха АССР оскуолаларын үтүөлээх учуутала, 

РСФСР норуотун үөрэҕириитин туйгуна, педагогика билимин кандидата, С.А.Новгородов 

аатынан бириэмийэ лауреата Каратаев Игнатий Иванович  “Оҕону чуолкайдык саҥарарга 

үөрэтии уонна  сурукка  үөрэнэргэ  бэлэмнээһин”  диэн пособиета.  Бу  маны иитээччилэр 

уонна алын кылаас учууталлара үлэбитигэр олус туттабыт. 

                 Мин «Оҕону чуолкайдык саҥарарга үөрэтии – ааҕыыга бастакы олук» диэн 

тиэмэҕэ  тохтоотум,  тоҕо  диэтэххэ,  оскуолаҕа  киирбит  кыра  саастаах  оҕону  ыллыҥ 

даҕаны ааҕарга – суруйарга үөрэтэр уустук. Кини бастаан уһуйааҥҥа сылдьан чуолкайдык 

саҥарар, дорҕооннору арааран истэр, ырытар буолара наада. Бу барыта кини оскуолаҕа 

киирдэҕинэ түргэнник ааҕарыгар уонна суруйарыгар тирэх буолуоҕа. 

             Үлэм сыала:  Оҕо  чуолкайдык саҥарара  ааҕыыга  сүрүн  тирэх  буоларын 

дакаастааһын.

Оҕону чуолкайдык саҥарарга үөрэтии суолтата

          Оҕону чуолкайдык саҥарарга үөрэтии олус улахан суолталаах. Сатаан чуолкайдык 

саҥарбат  оҕо  кэпсэтэригэр  олус  эрэйдэнэрин,  бэйэтин  саастыылаах  оҕолорун  кытары 

өйдөспөтүн, оскуолаҕа киирэн баран, ааҕарга – суруйарга улахан ыарахаттары көрсөрүн 

олох дьэҥкэтик көрдөрдө. Мантан сылтаан оҕо быһыыта – майгыта уларыйар - алдьанар, 

кыбыстыган буолар, бэйэтигэр бүгэр. Оҕо бу итэҕэһин 6 – 7 сааһыгар ордук билинэр. 



       Сорох төрөппүттэр оҕо анаан дьарыктаныыта да суох,  бэйэтэ сылдьан эрэн син 

чуолкайдык  саҥара  үөрэнэр  диэн  сыыһа  өйдөбүлү  тутуһаллар.  Дьиҥэр,  бириэмэтин 

аһарбакка, дьарыктыыр уонна үөрэтэр быдан улахан оруоллаах.

       Оҕо  эрдэттэн  чуолкайдык саҥарарга  үөрэннэҕинэ,  чобуо  буолар,  киһини кытта 

ылбаҕайдык кэпсэтэр, ону тэҥэ, дорҕооннору, тыллары чуолкайдык саҥарар оҕо ааҕыыны 

түргэнник ылынар, сурукка бэлэмнииргэ бөҕө тирэх буолар. 

       Оҕону чуолкайдык саҥарарга үөрэтэргэ туохха болҕомто ууруохха:

1. Кыра оҕо саҥарар аппараатын уратылара.  Киһи саҥарар аппараата  икки уоргантан 

турар: бастакыта – саамай тутаах уорган киһи мэйиитигэр баар. Ол киин саҥарар уорган 

диэн буолар. Иккиһэ – мэйииттэн салаллар уорганнар: күөмэй, куолас быччыҥнара, бэлэс, 

айах  көҥдөйө,  таҥалай,  хос  тыл,  тыл,  мурун  көҥдөйө,  тиис,  уос.   Бу  уорганнар  оҕо 

организмын  кытта  тэҥҥэ  сайдаллар,  улааталлар.  Оҕо  саҥарар  аппараата  туспа 

уратылардааҕын  учуонайдар  дакаастаабыттара.  Ол  иһин,  оҕо  бэйэтэ  туспа  саҥалаах  – 

иҥэлээх буолар.

2.  Дорҕооннор этиллиилэрин уратылара.  Дорҕоону  саҥарарга  саҥарар  аппараат  араас 

уорганнара бары кытталлар.  Дорҕоону саҥарары тыҥаттан тахсар салгын үөскэтэр.  Ол 

салгын  хабарҕа,  күөмэй,  айах  уонна  мурун  көҥдөйүн  устун  тахсар.  Дорҕоон 

бүтэһиктээхтик  айах  уонна  мурун  көҥдөйдөрүгэр  үөскээн  тахсар.  Сымнаҕас  таҥалай 

уһугар хос тыл чорбойо сылдьар. Бу уорган дорҕоону үөскэтэргэ араастаан үөһэ – аллараа 

хамсыыр. Дорҕоон үөскүүрүгэр айах көҥдөйө саамай улахан оруоллаах. Манна уос, тыл, 

сымнаҕас таҥалай уонна хос тыл бааллар. Айах көҥдөйө хайа баҕарар улаатар, кыччыыр, 

араас  пуорманы  ылынар.  Дорҕоон  чуолкайдык  этиллиитэ  бу  уорганнар  үлэлэриттэн 

улахан  тутулуктаах.  Тыл  имигэстик  хамсаныытыттан  биһиги  араас  дорҕооннору 

саҥарабыт.

Бүтэй дорҕооннору маннык наардыыбыт:

· Уос киэннэрэ (п, м, б).

· Тыл иннинээҕилэр (т, д, с, л, н, р).

· Тыл ортотунааҕылар (й, нь, дь, ч).

· Тыл кэннинээҕилэр (к, г, х, ҕ, ҥ).

· Бэлэс киэнэ (һ).

Манна нууччаттан киирбит дорҕооннор в, ф, з, ш, ж, ц, щ эбиллэллэр. 

3. Оҕо  тылыгар  дорҕооннор  хайдах  үөскүүллэрэ.  Кыра  оҕо  тылыгар  бастаан  аһаҕас 

дорҕооннор,  онтон  бүтэй  дорҕооннор  үөскүүллэр.  Оҕо  бүтэй  дорҕооннорго  ордук 

ыарырҕатар. Оҕо кыайан эппэт дорҕоонун үксүн сатыыр дорҕооннорунан солбуйар. М, П, 



Б, Н, Д, Т,  С, Л дорҕооннор уос уонна тыл көмөтүнэн үөскүүллэр, ол иһин, кыра оҕо 

бастаан бу дорҕооннору саҥарар. 

4. Чуолкайдык  саҥарарга  үөрэтэр   үлэ  араастара.  Оҕо  чуолкайа  суох  саҥарар 

биричиинэтэ:  саҥарар  аппараата  ситэ  сайда  илигиттэн,  саҥарар  аппараата  төрүөҕүттэн 

туох  эрэ  итэҕэстээҕиттэн.  Манна  логопед  көмөтө  наада.  Оҕону  чуолкайдык саҥарарга 

үөрэтэр үлэҕэ киирэллэр:

· Саха тылын бары дорҕооннорун уонна нууччаттан киирии дорҕооннору арааран истэргэ 

уонна үчүгэйдик саҥарарга үөрэтии;

· Үчүгэй дикцияны сайыннарыы;

· Оҕо саҥарарыгар тыынын үчүгэйдик ыларын ситиһии;

· Интонацияны  тутуһан  саҥарарга  үөрэтии  (куолаһы  улаатыннарыы-кыччатыы, 

сонотуу-синньэтии, түргэнник-бытааннык саҥарыы).

Бу  өрүттэри  болҕойон  утумнаахтык  үлэлээтэххэ  эрэ,  оҕолор  чахчы  үчүгэйдик, 

чуолкайдык,  хоһоонноохтук  саҥаралларын  ситиһиэххэ  сөп.  Кыра  оҕону  оонньуунан 

үөрэтии билиҥҥи бириэмэҕэ киэҥ биһирэбили ылла. 

6 саастаах оҕолору кытта үлэ

        6 саастаах оҕо оскуолаҕа киирэригэр чуолкайдык, чобуотук саҥарарын таһынан, 

сөпкө суруйа үөрэнэргэ эмиэ бэлэмнээх буолара ордук. 

        Үчүгэйдик ааҕа үөрэнэригэр тыл дорҕоонун, сүһүөҕүн састаабын ырыҥалаан истэр – 

билэр,  этии  туһунан  өйдөбүллээх  буолара  ситиһиллиэхтээх.  Оскуолаҕа  бэлэмниир 

бөлөххө бу үөрүйэхтэр салгыы сайыннарыллаллар уонна манна тирэҕирэн, тыл дорҕоонун 

састаабын ырыта үөрэнэллэр. 

    Онон 6 саастаах оҕолору кытта үлэҕэ маннык соруктар тураллар:

1. Дорҕоону арааран истэр уонна чуолкайдык саҥарар үөрүйэҕи сайыннарыы;

2. Тыл ханнык дорҕоонтон турарын өйдөөн истэргэ үөрэтии.

Бу  икки  сорук  ситиһиилээхтик  үөрэтилиннэҕинэ,  оҕо  ааҕыыга  улахан  ыарахаттары 

көрсүбэтэ биллэр. 

      Оҕолор сылдьан эрэн буукубалары билэллэрэ, тыллары ааҕа – суруйа үөрэнэллэрэ баар 

суол,  ону  бобуллуо  суохтаах.  Билиҥҥи  үйэҕэ  оскуолаҕа  киириэхтэрин  иннинэ  анаан 

үөрэтиитэ суох оонньуу сылдьан ааҕар, суруйар оҕолор ахсааннара үксээн иһэр. Өскөтүн 

кинилэр  тыл  дорҕоонун  састаабын  ырытар  сатабылы  үчүгэйдик  иҥэриммит 

буоллахтарына, оскуолаҕа учуутал бу оҕолору хаттаан үөрэтэргэ күһэллибэт. Оттон тыл 



дорҕоонун  сатаан  истибэт  эрээри,  аҥаардас  буукубаны  холбоон  ааҕа  үөрэммит  оҕону 

учуутал саҥаттан үөрэтэргэ тиийэр. Ол ыарахан. 

        

Оҕону аахтарыыга үлэ ньымалара

     Оскуолаҕа өр үлэлээбит уопуппуттан көрдөххө уонна оҕо сайдыытын кэтээн көрдөххө, 

кинигэни  ааҕыы  эргиччи  туһалаах.  Ааҕар  оҕо  ханнык  баҕарар  үөрэх  предметигэр 

тобуллаҕас  толкуйа  чочуллар,  туохтан  да  иҥнэн-толлон  турбат.  Маннык  оҕолор 

олимпиадаҕа былдьаһыкка сылдьаллар. Саамай кэрэхсэбиллээҕэ диэн, бу үөрэнээччилэр 

кинигэ, уус-уран айымньы нөҥүө олоххо бэлэмнээх буолан тахсаллар. 

       Онон  мин  ааҕыы  киһи  олоҕор  сүдү  суолталааҕын  этэн  туран,  оҕону  хайдах 

аахтарыахха сөбүн туһунан бэйэм санааларбын тиэрдэргэ холонуом.

Маҥнайгы кылааска сорох оҕо икки, үс буукубаны холбоон сүһүөҕү, тылы сатаан 

аахпакка эрэйдэнэр, ол туhуттан үөрэҕэр ситиспэт буолар.

Оҕо ааҕыы техникатын сыыhа ыллаҕына,  тылы мэлдьи сыыhа ааҕар уонна оннук 

алҕастаахтык суруйар, ааҕыытын тэтимэ бытаан буолар.

Биллэрин  курдук,  тыл  сүһүөхтэртэн  турар.  Оҕо  маҥнай  ааҕа үөрэнэригэр  бу 

сүһүөхтэртэн саамай уустуктара – көнө сүһүөх буолар.

Ол эрээри көнө сүһүөх (ма, мо)  буукубатын икки дорҕоонун  холбуу этэн сөпкө 

ааҕара наада. 

Оччотугар, оҕо көнө сүһүөҕү сатаан ааҕа илигинэ бүтүн тылы ааҕара ыарахаттардаах 

буолар. Билэрбит курдук, буукубаны билэр оҕо төттөрү  сүһүөҕү начаас холбуур (ас, ыс, 

ат).  Оттон көнө сүһүөҕү (са,  та)  аахтаҕына,  сабыылаах да  сүһүөҕү (таас,  хаас,  маас) 

ыарырҕаппат, икки сүһүөхтээх да тыллары аахпытынан барар.

Оҕону  ааҕыыга  сыһыарыыга  уонна  аахтарыыга  туттуллар  сүрүн  ньымаларынан 

буолаллар:

 

Бастакы хардыы. Оҕо билэ-көрө сатыыр, тулалыыр эйгэни кытта муҥутаан билсэр кэмэ 

–  оскуолаҕа  киириэн  иннинээҕи  сааһа  –  1-тэн  5-гэр  диэри.  Манна  сүрүн  сорук  –  оҕо 

тылын сайыннарыы. Бу сааһыгар алдьатыа, киртитиэ диэн куттаммакка, оҕоҕо дьэрэкээн 

ойуулаах кинигэни бириэмэни кэрэйбэккэ эрэ көрдөрүөххэ, кэпсиэххэ наада. Бу түбүктээх 

кэм – оҕону ааҕыыга сыһыарарга бастакы хардыы.



Интэриэһин  күөдьүтүү. Оҕо  арыый  даҕаны  улааттаҕына,  кинигэ  маҕаһыыннарыгар 

илдьэ  сылдьар  олус  көдьүүстээх.  Оччоҕо  ойуутуттан  саҕалаан  кинигэ  наадатын, 

сыаналааҕын өйдүө.

Ыйыталаһыы, кэпсэтии. Буукубаны холбоон ааҕарга үөрэннэ даҕаны, оҕоҕо сөбүлүүр 

кинигэтин аахтарар, сыыйа төһө өйдөөбүтүн ыйыталаһар, кэпсэттэрэр үчүгэй.

Холобур буолуу. Оҕо төрөппүтүн үчүгэй да, куһаҕан да өрүтүн барытын үтүктэр дииллэр. 

Ийэ, аҕа – оҕоҕо тыыннаах холобур. Онон төрөппүт ааҕыыта намтаабыта билиҥҥи олоххо 

улахан охсууну аҕалар. Куоракка да, тыаҕа да олорор үгүс төрөппүт, «сайдыы» ухханыгар 

оҕустаран, телефону эрэ ааҕар, оҕотугар көтүмэхтик сыһыаннаһар. Бу, биллэн турар, оҕо 

сайдыытыгар бары өттүнэн харгыс буолар.  Оҕо үксүн нууччалыы мультиктары көрөн, 

нууччалыы  саҥаҕа  түргэнник  ылларар.  Чопчулаан  эттэххэ,  оҕо  төрөөбүт  тылынан 

иитилиннэҕинэ эрэ, муҥутуур чыпчааллары дабайар. Хайдах да өйдөөх оҕо ийэ тылын 

билбэт буоллаҕына, ситэри сайдыбат. Онон дьиэҕэ сахалыы кэпсэтэр, ааҕар наада, улахан 

көдьүүһү аҕалыаҕа.

Бүтүн  дьиэ  кэргэнинэн  ааҕар  ордук. Хаһыаттан  саҕалаан  тугу  аахпыты  кэпсэтиһэр 

туһалаах.  Оҕону  дорҕоонноохтук  аахтарар  туһалаах.  Бу  курдук  сылдьан  сыыйа-баайа 

уус-уран  тыл  алыбыгар  уһуйуллан  барыаҕа.  Билигин  даҕаны  биирдиилээн  ыалга 

кырдьаҕастар  эдэр  дьоҥҥо  аахтараллара  биллэр  уонна  оҕоҕо  бэйэтигэр  эмиэ  туһалаах 

буолуо диэн саныыбын.

Дьиэҕэ  кинигэ  төһөнөн  элбэх  да,  соччонон  үчүгэй,  дьиэтээҕи  библиотека  баара 

ордук. Хас биирдии төрөппүт оҕотугар кинигэ атыылаһан, дьиэтээҕи библиотека тэрийэрэ 

буоллар, олус үчүгэй буолуо этэ.



Түмүк

      Оҕо сөпкө ааҕа үөрэнэригэр биир саамай сүрүн олугунан – оҕо чуолкайдык саҥарыыта 

буолар. Дорҕоону чуолкайдык саҥарбат оҕо ааҕыытыгар ыарырҕатарын төрөппүт өйдүүрэ 

наада. Ол наадатыгар, оҕо тылланна даҕаны, дьиэҕэ улахан киһи курдук кэпсэтэн, тугу 

наадыйарын, туох санаалааҕын этинэрин ситиһиэххэ наада.  Билиҥҥи олоххо,  төрөппүт 

оҕотун олус атаахтатан, ону тэҥэ, гаджеттарга аралдьыйан оҕотун кытары кэпсэппэтин 

түмүгэр,  “ньуу-ньаа”,  “пыль-паль”,  “уҥуоҕа-иҥиэҕэ” суох саҥалаах оҕо олус элбээтэ. 

Оскуолаҕа киирэн баран,  маннык оҕолор үөрэххэ олус эрэйдэнэллэрин өйдүүр кэммит 

кэллэ.

       Олохпут огдолуйуутун биир сүрүн биричиинэтинэн, мин санаабар, оҕо кинигэни 

аахпат буолуута ааттаныан сөп.  Урут ыччат кинигэни олох биир саамай сайдыытынан 

сыаналыыра, куоталаһа-куоталаһа ааҕара. Онон олоххо да бэлэмнээх этэ, суруга, тыла-өһө 

да тупсаҕайа. Өйтөн суруйууну кыайа-хото суруйара, тобуллаҕас толкуйдааҕа. Билиҥҥи 

оҕо өйтөн суруйуута олус мөлтөх, кээмэйэ кылгас, онуоха эбии тыла-өһө сымсах. 

     Кинигэни ааҕыы дьиэ кэргэнтэн саҕаланар. Онон, күндү төрөппүттэр, уус-уран 

айымньы оҕону иитиигэ улахан олугу уурарынан, ааҕыыга болҕомтону уура сатааҥ. 

Бэйэҕит ааҕыҥ, оҕоҕутун да аахтарыҥ.

 


